
   Хĕле кĕтсе, кăçал пачах канма пĕлмерĕç

Хĕл ыйхипе çывăракан черĕ чунсем.

Хитре, илемлĕ уйăпсем вĕçсе килмерĕç,

Шур тĕспеле витмерĕç çĕр питне юр пĕрчисем.



Хĕвел кăмакине таçта пытанса хутрĕ,

Хăй çук, ăшши вара сивве парăнтарать.

Упа, хĕл шыраса, çурçĕрелле, ав, утрĕ,

Пăши, çакна курса, сĕм вăрманта ташлать.



Ытла тĕлĕннипе тукмак хӳреллĕ кашкăр

Кĕтмен концерт курма чĕнет тилле.

«Хăть тĕлĕн, хăть ан тĕлĕн, пурпĕрех ан кăшкăр!»

Хуллен калать хăй хӳрине силле-силле.



Хăи йăвинчен, куран, пакша та чупса тухрĕ,

Вăл савăнасшăн тĕлĕнтермĕше курса.

Шап-шурă сухалне шăла-шăла пуç ухрĕ

Асамçă — Хĕл Мучи, çӳл тӳперен анса.



«Каçарăр, — тет, — кăçал эп йăнăш турăм,

Тӳрлетĕп йăнăша çитес çул тӳпипех...»

Те чăн, те пач суя çак ман асамлă курăм,

Ăна эс, тусăм, виç хăв мĕн пĕлнипелех.

